
პ რ ო გ რ ა მ ა 

11:00 – ნატალია ზუმბაძე (კონფერენციის სამეცნიერო ხელმძღვანელი) 
  კონფერენციის გახსნა
11:15 – თევდორე გოგოლაძე 
ქართული მრავალღერიანი სალამური ლარჭემ-სოინარი, როგორც ყოფის ნაწილი
11:45 – თამარ ტოგონიძე
ეროვნული მუსიკალური კულტურის ალეგორია არჩილ სულაკაურის შემოქმედებაში
12:15 – შატო კუბათაშვილი 
ქართლში გავრცელებული მრავალჟამიერების შესწავლისათვის
12:45 – მარი ხაჩიძე 
მეცხვარის ხმაჲ − ისტორიულ-სტრუქტურული ანალიზი და ადგილი თუშურ ხმათა სისტემაში
13:15-14:15 – შესვენება
14:15 – ანა ლოლაშვილი 
აღმოსავლეთ საქართველოს მთიანეთის ეთნოკულტურული მემკვიდრეობა მიგრაციის პირობებში
[bookmark: _Hlk198937159]14:45 – თამაზ კიკორია
აფხაზურ-ჩერქეზული ჩასაბერი და ხემიანი საკრავები
15:15 – გვანცა მაისურაძე
ერთი უცნობი რაჭველი ლოტბარ-შემსრულებელი
15:45 – თამარ ჟორდანია 
აკვნის ნანა და თანამედროვე თერაპია
16:15 − ნატალია ზუმბაძე
  კონფერენციის მუშაობის შეჯამება



თ ე ზ ი ს ე ბ ი

თევდორე გოგოლაძე
ფსიქოლოგიის მაგისტრი

ქართული მრავალღერიანი სალამური ლარჭემ-სოინარი, როგორც ყოფის ნაწილი
ლარჭემ-სოინარი − დასავლეთ საქართველოში (გურიასა და სამეგრელოში) გავრცელებული მრავალღერიანი სალამური − XX საუკუნის შუა პერიოდამდე განუყრელად ახლდა ყოველდღიურ ყოფას. მისი ფართო გავრცელება დიდწილად განაპირობა როგორც მარტივმა კონსტრუქციამ, ასევე მასალამ − მზადდებოდა ლერწმისა და ლარჭემისგან, რომლებიც ადგილობრივ გარემოში ადვილად ხელმისაწვდომი იყო. 
საკრავი გამოირჩეოდა მრავალფუნქციურობით. იგი გამოიყენებოდა: სამწყემსო პრაქტიკაში, სადაც ცალკეული ჰანგები ბალახობის ეტაპებს უკავშირდებოდა; გართობისა და განტვირთვისთვის − მას თან დაატარებდნენ, უკრავდნენ და ცეკვავდნენ როგორც დღის სამუშაოს დროს, ისე ღამით მგზავრობისას; ოჯახურ გარემოში − ზამთრის გრძელ ღამეებს მის დაკვრაში ატარებდნენ.
ლარჭემ-სოინარი მნიშვნელოვან როლს ასრულებდა ნადირობაშიც, როგორც სასიგნალო საშუალება (სოფლიდან გასვლისას, ძაღლის მოხმობისას და ფრინველის მოსატყუებლად). ამასთანავე, საკრავი ინახავს რიტუალურ-მაგიური პრაქტიკების კვალს: სულის გამოთხოვების რიტუალში მისი ხმა მიცვალებულის სულის სიმბოლოდ აღიქმებოდა, მზის დაბნელებისას  კოლექტიური დაკვრით ბოროტ ძალებთან ბრძოლას ცდილობდნენ, ასევე, მიაჩნდათ, რომ საკრავი სნეულის დასამშვიდებლად და სამკურნალოდ ეფექტიანი საშუალება იყო.
ლარჭემ-სოინარზე ასრულებდნენ როგორც სასოფლო-სამეურნეო სამუშაოებთან დაკავშირებულ ჰანგებს, ისე საერო და საეკლესიო დღესასწაულების რეპერტუარს. განსაკუთრებული ადგილი ეკავა საანსამბლო შესრულების უნიკალურ ფორმას, ნირზს – ორ მესაკრავეს შორის შეჯიბრს გამძლეობასა და ოსტატობაში. 
ამგვარი მრავალფეროვანი ფუნქციები ცხადყოფს, რომ ლარჭემ-სოინარი არ წარმოადგენდა რომელიმე კონკრეტული სოციალური ჯგუფის საკრავს. იგი მჭიდროდ იყო გადაჯაჭვული ადამიანის ყოფასთან და მის ორგანულ ნაწილს შეადგენდა.

თამარ ტოგონიძე
ქართული ფილოლოგიის ბაკალავრი. 
ხელმძღვანელი: ფილოლოგიის დოქტორი, ივანე ჯავახიშვილის სახელობის 
თბილისის სახელმწიფო უნივერსიტეტის ასოც. პროფ. ელენე გოგიაშვილი 

ეროვნული მუსიკალური კულტურის ალეგორია არჩილ სულაკაურის შემოქმედებაში

ფოლკლორული შემოქმედება ყოველთვის იყო შთაგონების წყარო ხელოვანებისთვის. ეს გავლენები აისახება მხატვრულ ლიტერატურაშიც. ამ მხრივ განსაკუთრებულად საინტერესოა საბავშვო პროზაული მწერლობის ერთ-ერთი გამოჩენილი ფიგურის, არჩილ სულაკაურის შემოქმედებაც. მის ნაწარმოებებში მრავლად შევხვდებით ფოლკლორულ მოტივებს, რომლებიც არ შემოიფარგლება ზეპირსიტყვიერებით. სულაკაურთან ჩვენ ასევე ვხვდებით ეროვნული მუსიკალური კულტურის ალეგორიებს. ყურადღება შევაჩერეთ მის სამ ლიტერატურულ ზღაპარზე, რომელშიც შეიმჩნევა ეთნომუსიკალური ელემენტები. ეს ზღაპრებია: ცისფერი ირემი, სალამურას თავგადასავალი და  ჯადოსნური კაბა. მოხსენებაში დასმულია საკითხი, თუ რა კონტექსტში იყენებს მწერალი მუსიკასთან დაკავშირებულ ამა თუ იმ მოტივს.
კვლევის მეთოდოლოგიურ საფუძვლად გამოყენებულია როგორც ქართველი, ისე უცხოელი მკვლევრების ნაშრომები ლიტერატურული წყაროებისა და ზეპირსიტყვიერების ნიმუშების ურთიერთმიმართების შესახებ. მოხსენება ცდილობს, ახსნას მიზეზები, მიზნები და კონტექსტი, რომელთა გამოც ესა თუ ის პერსონაჟი ჩნდება ტექსტში სხვადასხვა ეთნომუსიკალური ატრიბუტიკით.
დასკვნის სახით შეგვიძლია ვთქვათ, რომ ავტორი, სხვადასხვა მუსიკალური ელემენტის შემოტანით, საკუთარ ნაწარმოებებში დებს კულტურულ კოდს, რომელიც ამასთანავე მკითხველისთვის (ძირითად აუდიტორიას კი ბავშვები შეადგენენ) წარმოადგენს საშუალებას, გაეცნოს მას, გაუღვივდეს ინტერესი და შემდეგ თავადაც ეცადოს სხვებისთვის მის გადაცემას. 

შატო კუბათაშვილი
თბილისის სახელმწიფო კონსერვატორია, 
მაგისტრატურა, სპეციალობა ეთნომუსიკოლოგია.
ხელმძღვანელი: ხელოვნებათმცოდნეობის დოქტორი, პროფ. ნატალია ზუმბაძე. 

ქართლში გავრცელებული მრავალჟამიერების შესწავლისათვის

[bookmark: _heading=h.gunh9bkp4rs4]მოხსენებაში განხილულია თბილისსა და ქართლის სოფლებში გავრცელებული მრავალჟამიერების მუსიკალური თავისებურებები. ნოტირებული და ხმოვანი ნიმუშების მიხედვით, ქართლში გვხვდება სამი სახის − მოკლე, საეკლესიო და გრძელი − მრავალჟამიერები. 
სანოტო ნიმუშები ჩაწერილია ია კარგარეთელის, დიმიტრი არაყიშვილისა და გრიგოლ ჩხიკვაძის მიერ სხვადასხვა პერიოდში 1890-იანი წლებიდან 1970-იან წლებამდე. კრებულებში შემავალი ნიმუშები გავაციფრულეთ, რომ აუდიოვერსიების სახით წარმოგვედგინა. 
მრავალჟამიერების საექსპედიციო აუდიოჩანაწერი ორია (გრიგოლ ჩხიკვაძე-ივეტ გრიმო, 1967 და ედიშერ გარაყანიძე, 1980), სიმღერის რამდენიმე ნიმუშს კი თბილისური (მიხეილ კავსაძის, სანდრო კავსაძისა და მარო თარხნიშვილის) გუნდები ასრულებენ. 
კვლევაში ყურადღება გამახვილებულია ქართლური მოკლე მრავალჟამიერების კავშირზე ქალაქურ სიმღერებთან და საეკლესიო მრავალჟამიერებისა − საეკლესიო საგალობლებთან. ირკვევა, რომ სანდრო კავსაძისა და მარო თარხნიშვილის გუნდების რეპერტუარში არსებული გრძელი მრავალჟამიერები არა ქართლურ, არამედ კახურ სუფრულებს წარმოადგენს. 


მარი ხაჩიძე
ქვემო ალვნის ფოლკლორის სახლის ხელმძღვანელი 

მეცხვარის ხმაჲ − ისტორიულ-სტრუქტურული ანალიზი და ადგილი თუშურ ხმათა სისტემაში
თუშური ხალხური მუსიკის ერთ-ერთი მნიშვნელოვანი მახასიათებელია ხმათა სისტემა, რომელიც ივ. ჯავახიშვილის კლასიფიკაციით ათ ძირითად ტიპს მოიცავს. აღნიშნულ სისტემაში კვლევის ობიექტად შერჩეულია მეცხვარის ჴმაჲ, როგორც თუშური სოციალური და ეკონომიკური ყოფის, განსაკუთრებით, მეცხვარეობაზე დაფუძნებული ცხოვრების წესის, მუსიკალური გამოხატულება.
დღეს არსებული მდგომარეობით, ტრადიციული სისტემა ნაწილობრივ დაკარგულია – სახელდებების ნაწილი აღარ გამოიყენება, ხოლო სხვადასხვა ხმის საზღვრები ხშირად ერთმანეთში ირევა, რაც ართულებს მათ ზუსტ იდენტიფიკაციასა და აღდგენას.
მეცხვარის ჴმის ისტორიულ-სტრუქტურული ანალიზისა და თუშურ ხმათა სისტემაში მისი ადგილის განსაზღვრის გარდა, ნაშრომში ყურადღება ეთმობა იმას, თუ როგორ იცვლება ეს ინტონაციური მოდელი სხვადასხვა ისტორიულ ეტაპზე და რამდენად შესაძლებელია მისი სტრუქტურის რეკონსტრუქცია ეთნოგრაფიული და აუდიომასალის საფუძველზე.
მეთოდოლოგიურად კვლევა ეყრდნობა შედარებით-ისტორიულ და ეთნომუსიკოლოგიურ ანალიზს და კილოურ-სტრუქტურულ დაკვირვებას, მუსიკისა და მომიჯნავე დარგების შრომების და საექსპედიციო ჩანაწერების ბაზაზე. 
ნაშრომს პრაქტიკული მნიშვნელობა აქვს თუშური მუსიკალური მასალის სისტემატიზაციისა და ნაწილობრივი რეკონსტრუქციისათვის, რაც ხელს უწყობს ტრადიციული მოდელის დაზუსტებასა და აღდგენას.

ანა ლოლაშვილი
თბილისის სახელმწიფო კონსერვატორია, 
ტრადიციული მრავალხმიანობის კვლევის საერთაშორისო ცენტრი, 
უფროსი სპეციალისტი.

აღმოსავლეთ საქართველოს მთიანეთის ეთნოკულტურული მემკვიდრეობა 
მიგრაციის პირობებში

ნაშრომი ეხება აღმოსავლეთ საქართველოს მთიანეთიდან (მთიულეთი, გუდამაყარი, ფშავ-ხევსურეთი) ქიზიყში ჩასახლებული მოსახლეობის ტრადიციული კულტურის შენარჩუნების საკითხებს. კვლევა აანალიზებს, თუ როგორ შეძლეს მიგრანტებმა, ბუნებრივი გარემოსგან მოწყვეტის მიუხედავად, ტრადიციებისა და წეს-ჩვეულებების შენარჩუნება და დაცვა.  კულტურული ასიმილაციის პრევენციას მნიშვნელოვნად შეუწყო ხელი მათმა კომპაქტურმა დასახლებამ. 
მუსიკალურ ფოლკლორთან ერთად, მოსახლეობამ ორგანულად შეინარჩუნა ტრადიციული ყოფის ამსახველი სხვა დარგებიც − ზეპირსიტყვიერება, ქორეოგრაფია და რეწვა-ხელსაქმე. ახალ გარემოში მთიულური, გუდამაყრული და ფშავ-ხევსურული კულტურის სიცოცხლისუნარიანობას დიდწილად განაპირობებს ტრადიციის ზეპირი გადაცემის პროცესი.
ნაშრომი წარმოაჩენს აღმოსავლეთ საქართველოს მიგრირებულ მთიელთა ერთგულებას საკუთარი ფესვებისა და კულტურული მემკვიდრეობისადმი.


თამაზ კიკორია
არქიტექტურის მაგისტრი

აფხაზურ-ჩერქეზული ჩასაბერი და ხემიანი საკრავები
აფხაზურ-ჩერქეზული კულტურის უძველესი სიმღერა-მელოდიების შესახებ ცნობები შემოგვინახა ზღაპრებმა, ლეგენდებმა, მითებმა, თქმულებებმა და ანდაზებმა. ძველი სიმღერები უკავშირდება ნადირობასა და მსგავს რიტუალებს, შედარებით ახლები კი ეძღვნება ფოლკლორულ გმირებს (მაგ. ხაჯარათ კჲაჰბას, სალუმან ბღაჟბას და სხვ.). დღესდღეობით ცნობილია მრავალი სარიტუალო სიმღერა, რომელიც სრულდებოდა ერთგვარ წეს-ჩვეულებად – დაჭრილის ტანჯვის შესამსუბუქებლად, დამხრჩვალის სულის დასაჭერად და ა.შ. ყოველივე ამას აფხაზ-ჩერქეზი ხალხი სხვადასხვა მუსიკალური ინსტრუმენტის დახმარებით გადმოსცემდა.
აფხაზი და ჩერქეზი ხალხების ფოლკლორი მჭიდროდაა დაკავშირებული ერთმანეთთან. ყოველ აფხაზურ საკრავს გააჩნია ჩერქეზული ეკვივალენტი და პირიქით: აჭარპანი – ყამილი, აფხჲარცა – შიჭეფშინი, აჩამგური – აპეფშინი, აინყჲაგა – ფხაჭიჭი და ა.შ.
აჭარპან-ყამილი კავკასიურ უენო ჩასაბერ საკრავთა შორის ერთ-ერთი უძველესია. იგი დიყისგან დამზადებული, მწყემსთა საკრავია, რომელსაც სარიტუალო დანიშნულებაც ჰქონდა. ყამილზე დამკვრელი, ანუ ყამილჲაფშე მიუძღოდა წინ დამხრჩვალის ცხედრის საპოვნელად გამართული რიტუალის, ფსიხაღეს (ადიღ. Псыхэгъэ – გოდება წყალზე) მსვლელობას. ამ საკრავზე უკრავენ ინტერდენტალური, ანუ კბილთაშორისი ტექნიკით. აჭარპან-ყამილი, ისევე როგორც კავკასიის სხვა საკრავები, თავდაპირველად მზადდებოდა ანთროპომეტრული ზომებით (თითები, მუჭები, ციდა-მტკაველები და ა.შ.), რაც თითოეულ მათგანს უნიკალურ ჟღერადობასა და პროპორციებს აძლევდა.  
აფხჲარცა-შიჭეფშინი სიმებიან-ხემიანი საკრავების ოჯახს განეკუთვნება და აფხაზი და ჩერქეზი ხალხების ერთ-ერთი ფუნდამენტური ეროვნული საკრავია. ის იმეორებს ფანდურის ანატომიას (თავი, ყელი, მუცელი), თუმცა მისგან განსხვავდება პროპორციებით, დიზაინითა და სიმების რაოდენობით. ამ საკრავის აკომპანემენტით სრულდებოდა სამგლოვიარო, ისტორიული და საგმირო სიმღერები. წარსულში ყველა ოჯახს ჰყავდა მასზე დამკვრელი. სახელწოდება აფხჲარცა თავისი წარმოშობით დაკავშირებულია სამხედრო ყოფასთან (Аԥхьа ацара − წინ სვლა). მომღერალი ბრძოლის ჩაცხრომისას, შესვენების ჟამს თხზავდა სიმღერებს დაღუპულ და გადარჩენილ ახალგაზრდებზე.

გვანცა მაისურაძე
გიორგი მთაწმინდელის სახელობის გალობის უნივერსიტეტი,
მაგისტრატურა, სპეციალობა ეთნომუსიკოლოგია.
ხელმძღვანელი: მუსიკოლოგიის დოქტორი, მოწვ. პედაგოგი მაკა ხარძიანი.

ერთი უცნობი რაჭველი ლოტბარ-შემსრულებელი

სტატია ეძღვნება მთის რაჭაში მოღვაწე, ფართო საზოგადოებისთვის ნაკლებად ცნობილ ლოტბარ-შემსრულებელს, ვასილ მაქსიმეს ძე ბიჭაშვილს. ნაშრომის მიზანია მისი ცხოვრების, შემოქმედებისა და მუსიკალურ-ფოლკლორული მემკვიდრეობის შესახებ არსებული მასალის სისტემატიზაცია და მეცნიერული ანალიზი, აგრეთვე, შესაბამისი მნიშვნელოვანი ფაქტობრივი მონაცემების სამეცნიერო საზოგადოებისთვის წარდგენა. კვლევის აქტუალობა განპირობებულია ქართული ფოლკლორისა და მისი მატარებლებისადმი მზარდი ინტერესით, რაც განსაკუთრებით ეხება რეგიონულ ტრადიციებსა და ნაკლებად შესწავლილ ინდივიდუალურ შემსრულებლებს. 
ნაშრომი ეფუძნება როგორც საექსპედიციო მასალებს, რომლებიც რაჭაშია ჩაწერილი სხვადასხვა მკვლევრის მიერ, ასევე, ავტორის საველე კვლევებში მოპოვებულ ინფორმაციას. ეს მონაცემები მნიშვნელოვან წყაროს წარმოადგენს, ვინაიდან მოიცავს მთის რაჭის ძველი თაობის მკვიდრი მოსახლეობის ყოფით-კულტურულ ისტორიებს, ეთნოლოგიურ მასალებსა და ფოლკლორულ ტრადიციებთან დაკავშირებულ ინფორმაციას. კვლევაში წარმოდგენილია ფოლკლორული ნიმუშები და ზეპირი გადმოცემები ვასილ ბიჭაშვილის შესრულების პრაქტიკაზე ნათესავებისა და თანასოფლელების წრეში. მეთოდოლოგიურად ნაშრომი ეფუძნება დაკვირვების, აღწერისა და ანალიზის მეთოდებს.
ჩატარებულმა კვლევამ აჩვენა, რომ XVIII საუკუნის ბოლოსა და XIX საუკუნის დასაწყისში რაჭის რეგიონი გამოირჩეოდა ფოლკლორის მრავალი ტრადიციის მატარებლით, რომელთა შესრულების მანერა და ტექნიკური თავისებურებები უნიკალურ ხასიათს ატარებს. მათთან დაკავშირებული მასალის მეცნიერული დამუშავება და პოპულარიზაცია თანამედროვე ეთნომუსიკოლოგიის მნიშვნელოვანი ამოცანაა. ის ხელს შეუწყობს ქართული ტრადიციული მუსიკალური კულტურის ნაკლებად შესწავლილი ფენების გამოვლენასა და უკეთ გააზრებას, ასევე, მათ შენარჩუნებასა და მომავალი თაობისთვის გადაცემას. 

თამარ ჟორდანია
თბილისის სახელმწიფო კონსერვატორია, 
მაგისტრატურა, სპეციალობა ეთნომუსიკოლოგია.
ხელმძღვანელი: ხელოვნებათმცოდნეობის დოქტორი, პროფ. ნატალია ზუმბაძე. 

აკვნის ნანა და თანამედროვე თერაპია

მუსიკათერაპია წარმოადგენს მტკიცებულებებზე დაფუძნებულ კლინიკურ პროცესს, რომლის ფესვები უძველეს ეპოქებს უკავშირდება და რომლის ფუძემდებლად პითაგორა ითვლება. თანამედროვე ეტაპზე, განსაკუთრებით XX საუკუნის შუა პერიოდიდან, მუსიკათერაპია ჩამოყალიბდა, როგორც ეფექტური დამატებითი თერაპიული მეთოდი, რომელიც ფართოდ გამოიყენება ფიზიკური და ფსიქოემოციური მდგომარეობის გასაუმჯობესებლად. ბგერითი ტალღების ვიბრაციული ზემოქმედება გავლენას ახდენს ნერვულ სისტემაზე, სისხლის მიმოქცევასა და ორგანიზმის ზოგად ფუნქციონირებაზე.
წინადებარე კვლევა განსაკუთრებულ ყურადღებას ამახვილებს ქართული ტრადიციული აკვნის ნანის მნიშვნელობაზე, როგორც უძველეს მუსიკალურ ფორმაზე, რომელიც ერთდროულად ასრულებს სოციალურ და თერაპიულ ფუნქციებს. ნანა ეფუძნება მონოტონურ რიტმსა და განმეორებად მელოდიურ სტრუქტურებს, რომლებიც ხელს უწყობს რელაქსაციას, უსაფრთხოების შეგრძნების ჩამოყალიბებას და ძილის პროცესის გაუმჯობესებას. აღნიშნული მიდგომა თანხვედრაშია თანამედროვე პასიური (რეცეპტული) მუსიკათერაპიის პრინციპებთან, რომლებიც გამოიყენება სტრესის შემცირებისა და ემოციური რეგულაციისთვის.
ამასთან, მუსიკათერაპია მოიცავს როგორც პასიურ, ისე აქტიურ ფორმებს, რომლებშიც პაციენტი ჩართულია მუსიკის შექმნის პროცესში. თერაპიული ეფექტის მისაღწევად განსაკუთრებული მნიშვნელობა ენიჭება თერაპიულ ურთიერთობასა და ნდობის ფორმირებას. მუსიკათერაპია ხელს უწყობს მოტორული, კოგნიტური, კომუნიკაციური და ემოციური უნარების განვითარებას. კვლევა ხაზს უსვამს, რომ ქართული ტრადიციული მუსიკა, განსაკუთრებით, აკვნის ნანა, შეიძლება განიხილებოდეს, როგორც პასიური და აქტიური მუსიკათერაპიის უნიკალური სინთეზი, რომელიც მნიშვნელოვან რესურსს წარმოადგენს თანამედროვე თერაპიულ პრაქტიკაში.

